Калабок ратуе лясок
Сцэнарый тэатральнай пастаноўкі
 (па сюжэце рускай народнай казкі “Калабок”)
Задачы: 
-фарміраваць уменне правільна аналізаваць сітуацыі, якія патрабуюць праяўлення клапатлівасці, спагадлівасці ў дачыненні да прыроды;
- удасканальваць уменне перадаваць эмацыянальны стан герояў мімікай, жэстамі, голасам;
- выхоўваць імкненне да суперажывання і аказання дапамогі, 
- выклікаць жаданне размаўляць на беларускай мове.
Героі: Дзед, Баба, Калабок, Заяц, Воўк, Мядзведзь, Ліса.
(На сцэне на лаўцы сядзяць дзед з бабай. За заслонай чытае апавядальнік.) 
Апавядальнік:
У адзін звычайны дзень, калі была спякота,
На дзеда з бабай надышла лянота.
І доўга б яны так удваіх  сядзелі,
Але ўзгадалі : 
Дзед з Бабай:  
Сягоння мы ж яшчэ не елі!
Дзед:  
Ты можа што спякла б, бабуля?
Баба:
Няма з чаго, мой дарагі дзядуля!
Дзед:
А ты паліцы ўсе пераглядзі,
Пад кораб кожны зазірні,
І можа знойдзеш там хоць што,
Каб калабка спячы з таго.
Апавядальнік:
Бабуля ўсё так і зрабіла: (Шукае.)
Мукі знайшла – з вадою замясіла,
Знайшла яечка,  солі крышку
І ўсё перамяшала лыжкай. (Мяшае цеста ў місцы лыжкай.)
Баба:
Спяку цяпер я калабок,
Каб сыты быў ты, мой дзядок.
Дзед:
Яго ў печку пасадзі
І на вакенцы пастудзі.
(Баба садзіць на лапатцы калабка ў печку.)
Апавядальнік:
І атрымаўся Калабок такі духмяны!
Пульхны, кругленькі, румяны!
Стала сумна Калабку ляжаць.
Калабок (шэптам):
Трэба мне каціцца вандраваць.
Свет вакол сябе я пагляджу,
А вярнуся, пра ўсё ім раскажу. (Паказвае на бабу з дзедам.)
Апавядальнік:
Пакаціўся Калабок
Па дарожцы ў лясок.
Калабок:
Ох, як добра жыць на свеце!
Чуць, як у вушах гамоніць вецер.
Бачыць дрэвы, сонца, поле-
Вось, якое тут раздолле!
(Прыходзіць на палянку, на якой стаіць ялінка з адламанай галінкай. Прыслухоўваецца.)
Хто гэта тут шапаціць?
Мне мяшае ў цішы быць?
І чаму ляжыць галінка
Адламана ад ялінкі?
(З’яўляецца Заяц.)
Заяц:
Да чаго ж духмяны Калабок!
Я хачу паспрабаваць твой бок!
Калабок:
Пачакай, Касы, ты не спяшы!
Хто галінку адламаў, скажы?
Заяц:
Гэта я ад Ліскі ўцякаў,
І ялінку паламаў.
Калабок:
Тады не думай спрабаваць,
Бо трэба дрэўца падвязаць!
Трымай шпагат, замазку. (Калабак дае Зайцу шпагат і замазку, а той застаецца падвязваць дрэва.)
Апавядальнік:
А мы працягнем казку.
Пакаціўся Калабок
Па дарожцы ў лясок.
Выкаціўся на палянку,
Дзе сустрэў “неспадзяванку”:
Нехта смецця поўны воз
Да сметніцы не  давёз.
(Калабок прыходзіць на палянку, дзе рассыпана смецце. Выходзіць Воўк.)
Калабок:
Воўк, ты што тут робіш? Адкажы!
Хто забрудзіў усё наўкол? Скажы!
Воўк:
Я нічога не скажу,
Бо галодны я сяджу.
І румяны твой бачок
Адкусіць хачу разок.
Калабок:
Не, мяне ты не кусай,
Бо задам я наганяй!
Воўк:
Добра, ты мяне ўгаварыў!
Прызнаюся, гэта я зрабіў.
Паленаваўся смецце я збіраць-
Прасцей яго параскідаць!
Калабок:
Ты што? Так болей не рабі!
Вось кантэйнер – ты ўсё збяры.
У  звяроў ад тваёй шклянкі
Могуць атрымацца ранкі.
А паперу трэба ўсю сабраць – 
І ў макулатуру яе здаць.(Калабок дае Ваўку кантэйнер,той збірае смецце.)
Воўк:
Ты – талковы Калабок.
Згодзен! Атрымаў урок.
Апавядальнік:
Пакаціўся калабок
Па дарожцы ў лясок.
Па ўзгорку праз пянёчак,
Па пясочку пад дубочак.
Там у траве гняздо ляжыць,
Птушаня ў ім пісчыць.
(Калабок прыходзіць на пад дубок, дзе ляжыць птушынае гняздо. Выходзіць Мядзведзь.)
Калабок:
Мішка, касалапы, гэта ты
Нарабіў у гняздзе бяды?
Мядзведзь:
Я- дапытлівы Мядзведзь,
І хацеў я паглядзець,
Як жывуць на дрэвах птушкі 
І якія ў іх кармушкі.
Толькі лапу я закінуў –
На зямлю гняздзечка скінуў.
(Звяртаецца да Калабка.)
Але мне ўжо не цiкава,
Бо ў мяне другая справа.
Не было мне часу снедаць,
А ўжо пара абедаць.
Я цяпер хачу прысесці,
І  бачок хачу твой  з’есці.
Калабок:
Не-е, мяне ты не чапай-
Птушаня лепш выручай.
Сваю памылку выпраўляй,
А мне каціцца час. Бывай!
(Мядзведзь застаецца, вяртае гняздо на дрэва.)
Апавядальнік:
Пакаціўся Калабок 
Па дарожцы ў лясок.
Па сцяжынках і карэннях.
І пачуў ён пах гарэння.
Заспяшаўся Калабок,
Не шкадуючы свой бок.
Хутка ён скаціўся з горкі,
Дзе ўбачыў: на прыгорку
Малады хмызняк гарыць,
Ля яго Ліса сядзіць.
(Калабок прыходзіць на палянку, дзе  “пажар”. Сустракае Лісу)
Калабок:
Чаму лес Ліса не тушыш?
Ты ж усю прыроду губіш!
І скажы ты мне на міласць,
Як іскрынка тут з’явілась?
Ліса:
Я запалкі ўзяла,
Разглядаць іх пачала.
Сам каробак запаліўся,
І агонь паўсюль разліўся.
Давай не будзем мы чакаць,
Трэба хутка ўцякаць.
А пасля - цябе мне трэба з’есці,
Каб у казцы ўсё было на сваім месцы. (Аблізваецца.)
Калабок:
Як можаш думаць пра яду,
Калі лес трапіў у бяду?!
Агонь папаліць  усе расліны,
Пашкодзіць цэлы род звярыны.
Прагоніць усіх птушак,
Загубіць рыб з рачушак.
Ліса:
Калі агонь так шкодзіць многа,
Нам трэба вызываць падмогу.
Калабок:
(Дастае тэлефон.)
На тэлефоне “101” ты набяры,
І пра пажар ім  раскажы.
І спецмашына ў адзін раз,
Агонь затушыць замест нас. (Прыязджае пажарная машына. Тушыць “агонь”.)
І больш запалкі не бяры,
Каб не было ізноў бяды.
(Ліса з Калабком ідуць за заслону, выходзіць апавядальнік.)
Апавядальнік:
У казцы можна дзеі памяняць,
І словы месцамі перастаўляць.
Адно запомні ты і ўсім вакол скажы:
Прыроду не трывож, а беражы!
Што захаваеш ты сягоння на планеце,
Тым будуць карыстацца твае дзеці!
